
nnamorasse de me stisso, ca haggio na bella meriana, e chello che non te dice lo specchiale non te lo dice soreta carnale, ma chi se mpaccia co femmena malanne semmena, tu saccio ca vorrisse che tutte le cose te colassero bone, ma figlia mia chi vo la carne senz’uosso, accatta premmone. Mille autre raggiune le deciette pe connortarela, perche dice lo proverbio, letta verbo nchiazza, e lassa operare à la natura, ma esse pigliatase n’arraggia, e na zirria granne, abbottaie, e ntorzaie comme se le fosse venuto lo tiro, e comme fosse cotta d’ardiche dicette, tu me faie pigliare lo parasisemo, e me daie autro caudo che de Sole, e me si iusto na zecca fresa, e pare, che me vuoglie coffiare, ma si no sfratte, alliccie, spurchie, sparafunne, cuoglie le bertole, anniette lo paiese, te ne la sfile, e te ne piglie li scarpune e le zaravattole, sai quanto nce mecco? e te faccio? vi non me fa dicere. Chiano ca li brocchiere so de chiuppo, che me porrisse fare da cà à ciento anne? (le respose io) na quarera à la Zecca ò n’accusa à la Bagliva de S. Paolo? ò legareme li puerce à le cetrola? ò dareme na cortellata à lo tallone? ò fareme na cura co lo motillo? ò na secotata co na coda de vorpa? ò schiaffareme sso naso à Napole? (aiutate lengue mia si nò te taglio) chisso è lo manco pensiero che me lassaie vavomo, e tu me iesce dallo semmenato, e fiete de vrognola, e vuoie morire vestuta, ca la formica

